TOSÍQLAR MENEN JUWÍRÍW BOYÍNSHA JARÍS REGLAMENTI
1. ULÍWMA QAǴÍYDALAR
ULTIMATE MAN 2026 Muynak
1.1. Usı Reglament «ULTIMATE MAN 2026 Muynak» tosıqlar arqalı juwırıw boyınsha jarıstı (keyingi orınlarda — «Jarıs») shólkemlestiriw hám ótkeriw tártibin belgileydi.  
1.2. Jarıstıń shólkemlestiriwshisi — Ózbekstan Respublikası nızamshılıǵına muwapıq dizimnen ótken «Aion Beverages» JShJ (keyingi orınlarda — «Shólkemlestiriwshi»).
1.3. Shólkemlestiriwshi startqa texnikalıq jaqtan tayarlaw hám start beriwdi ámelge asıradı.
1.4. Jarıstıń texnikalıq máseleler boyınsha sherigi — uztiming.uz. kompaniyası.
1.5. Usı Reglament ǵalabalıq oferta esaplanadı.
Qatnasıwshınıń dizimnen ótiwi hám start tólemin tólewi — Reglament shártlerine tolıq kelisim bildirgenin ańlatadı. 
________________________________________
2. MAQSET HÁM WAZÍYPALAR
[bookmark: _3eysdwmjfagf]• Tosıqlar arqalı juwırıw sportın rawajlandırıw.
• Sporttı rawajlandırıw.
• Fizikalıq aktivlikti rawajlandırıw  
________________________________________
3. ÓTKERILIW WAQTÍ HÁM ORNÍ
Moynaq (Kemeler qábirstanı)
02.05.2026 – 03.05.2026
________________________________________
4. DIZIMNEN ÓTIW HÁM TÓLEM
4.1. Jarısqa qatnasıw ushın arza beriw hám start tólemin tólew tómendegi silteme arqalı ámelge asırıladı: ___________
4.2. Dizimnen ótiw 2026-jıl 20-aprelge shekem dawam etedi.
4.3. Dizimnen ótiw tómendegiler orınlanǵannan soń juwmaqlanǵan bolıp esaplanadı:
•	dizimnen ótiw formasın toltırıw;
•	start tólemin tólew;
•	Shólkemlestiriwshi tárepinen tastıyıqlanıwı.
4.4. Start tólemleri jarıstı shólkemlestiriwge jumsaladı (qurallardı igaraǵa alıw, sıylıqlar, qáwipsizlik, jumısshılardıń miynet haqısın tólew hám taǵı basqalar).
4.5. Qatnasıwshı dizimnen ótip, tólemdi ámelge asırǵannan keyin qatnasıwdan bas tartqan jaǵdayda, pul qaytarılmaydı. 
________________________________________
5. QATNASÍWSHÍLARǴA KÓRSETILETUǴÍN XÍZMETLER
Jarıs sheńberinde qatnasıwshılarǵa tómendegi xızmetler usınıladı:
•	suw menen támiyinlew;
•	trassa boylap awqatlanıw orınları;
•	kiyiniw bólmeleri;
•	saqlaw kamerası;
•	dush;
•	medicinalıq punkt;
•	qáwipsizlik xızmeti;
•	tayming xızmeti.
________________________________________
6. JARÍSQA QATNASÍW SHÁRTLERI
6.1. Jarısqa 18 jasqa tolǵan adamlar qatnasa aladı.
6.2. Qatnasıwshılar minnetli túrde tómendegilerdi tapsırıwı shárt:
•	shaxsın tastıyıqlaytuǵın hújjet (túp nusqası yamasa kóshirmesi);
•	jarıs baslanıwı sánesinen aldın kóbi menen ____ ay aldın berilgen 086/U formasındaǵı medicinalıq maǵlıwmatnama;
•	ámeldegi qamsızlandırıw polisi.
Atap kórsetilgen hújjetler bolmaǵan jaǵdayda jarısqa qatnasıwǵa ruxsat berilmeydi.
6.3. Start paketin alıwdan aldın qatnasıwshı jarısqa qatnasıw hám qáwip-qáterlerdi qabıl etiw haqqında xabardar qılınǵan ıqtıyarıy razılıq xatına qol qoyadı.
6.4. Tómendegi jaǵdaylarda qatnasıwǵa ruxsat berilmeydi:
•	alkogol yamasa náshebentlik zatlar tásirinde más jaǵdayda bolıw;
•	agressivlik hám qáwipli is-háreketler islew;
•	sport kiyiminiń qáwipsizlik talabına sáykes bolmawı;
•	jalǵan maǵlıwmat beriw;
•	texnikalıq maǵlıwmatlar menen tanısıp shıqpaw;
•	qatnasıwshınıń ózi yaki basqa shaxslardıń ómiri hám den sawlıǵına qáwip tuwdırıwı múmkin bolǵan jaǵdaylar anıqlanıwı
6.5. Qatnasıwshı shól, sonday-aq joqarı fizikalıq júkleme shárayatında tosıqlar qoyılǵan aralıqtan ótiw ushın sáykes keletuǵın tiyisli sport kiyimlerin tańlaw hám olardan paydalanıw ushın juwapkershilikti óz moynına aladı.
Arnawlı (sport) kiyimler quramına tabandı isenimli uslap turatuǵın hám ultanı jıljımaytuǵın sport ayaq kiyimi, erkin háreketleniwdi támiyinleytuǵın sport kiyimi, sonday-aq, qatnasıwshınıń qálewine qaray basqa qorǵaw quralları (qolqap, bas kiyim, quyashtan qorǵaw quralları hám t.b.) kiredi. Shólkemlestiriwshi qatnasıwshınıń kiyimleri talapqa juwap bermewi aqıbetinde kelip shıqqan jaraqat alıw yamasa basqa kewilsiz jaǵdaylar ushın juwapkershilikti óz moynına almaydı.
6.6. Qatnasıwshı jarısqa qatnasıw ushın dizimnen ótiw arqalı tómendegilerdi tastıyıqlaydı:
•	jarısqa ıqtıyarlı túrde qatnasıp atırǵanlıǵın;
•	artıqmash fizikalıq júkleme hám jaraqat alıw qáwpinen xabardar ekenligin;
•	ilajdıń klimat penen baylanıslı qáwip-qáterler (joqarı temperatura, suwsızlıq, qumlı samallar hám basqa tábiyiy faktorlar) orın alǵan alıs shól aymaǵında ótkeriliwi haqqında xabardarlıǵın;
•	fizikalıq hám ruwxıy awhalı tiyisli dárejede hám medicinalıq jaqtan qarsı kórsetpelerge iye emesligin.
•	usı Reglament hám texnikalıq maǵlıwmatlar menen tanısıp shıqqanlıǵın.
Qatnasıwshı jarısqa qatnasıw waqtında óz densawlıǵınıń jaǵdayı ushın juwapkershilikti moynına aladı hám usı Reglament talaplarına, tóreshiler menen marshallardıń kórsetpelerine ámel etiwge minnetlenedi.
6.7. Shólkemlestiriwshi tómendegi jaǵdaylar nátiyjesinde Qatnasıwshınıń ómirine, densawlıǵına yamasa múlkine jetkerilgen zıyan ushın juwapker bolmaydı:
Qatnasıwshınıń jarıs qaǵıydaların buzıwı; 
tóreshilerdiń hám medicinalıq xızmetkerlerdiń kórsetpelerin itibarǵa almaw;
densawlıǵınıń jaǵdayı haqqındaǵı maǵlıwmattı jasırıw;
jeńip bolmaytuǵın kúshler (fors-major) jaǵdayları  
6.8. Qatnasıwshı hár qanday waqıtta tóreshi yamasa marshaldı xabardar etken halda, óz qálewi boyınsha jarısqa qatnasıwdı toqtatıwǵa haqılı.

6.9. Jarısqa qatnasıw ushın dizimnen ótiw arqalı qatnasıwshı jarıs dawamında ózi túsirilgen hár qanday fotosúwret, videorolik yamasa basqa jazıwlardı nızamlı maqsetlerde, atap aytqanda tómendegiler ushın paydalanıwǵa razılıǵın beredi:
Internet tarmaǵında járiyalaw;
sociallıq tarmaqlarda jaylastırıw;
reklama hám málimleme materiallarında paydalanıw;
baspa, elektron hám basqa da ǵalaba xabar qurallarında paydalanıw.
Bul razılıq aymaq hám paydalanıw múddeti sheklenbegen halda beriledi hám bunda qanday da bir sıylıq tólemi názerde tutılmaydı.
6.10. Qatnasıwshı jarısqa qatnasıw ushın dizimnen ótiw menen birge, dizimge alınıw waqtında usınǵan jeke maǵlıwmatların, atap aytqanda: familiyası, atı, tuwılǵan sánesi, baylanıs maǵlıwmatları, shaxsın tastıyıqlaytuǵın hújjet maǵlıwmatları, qamsızlandırıw maǵlıwmatları hám de jarısqa qatnasıw ushın zárúr bolǵan basqa da maǵlıwmatlardı qayta islewge razılıǵın beredi. 
Jeke maǵlıwmatlar tómendegi maqsetlerde qayta islenedi:
dizimge alıw hám jarısqa qatnasıwǵa ruqsat beriw;
ilaj qáwipsizligin támiyinlew;
medicinalıq xızmet kórsetiw;
jarıs nátiyjelerin járiyalaw;
Jeke maǵlıwmatlardı qayta islew Ózbekstan Respublikasınıń nızamshılıǵına muwapıq ámelge asırıladı.
Jeke maǵlıwmatlardı úshinshi táreplerge beriwge tek ǵana Ózbekstan Respublikasınıń nızamshılıǵında názerde tutılǵan jaǵdaylarda, sonday-aq Shólkemlestiriwshi tárepinen ilaj  ótkeriliiwin támiyinlew ushın tartılatuǵın shaxslarǵa (medicinalıq xızmetlerge, tayming xızmetlerine, jumıstı kesip alıp islewshilerge) tiyisli wazıypaların orınlaw ushın zárúr kólemde ǵana jol qoyıladı.
6.11. Shólkemlestiriwshi múlkke zıyan jetkeriliwi, urlanıwı, sonday-aq qarawsız qaldırılǵan zatlardıń joǵalıwı ushın juwapkershilikke iye emes. 
7. SHAǴÍMLAR HÁM NARAZÍLÍQLAR:
7.1. Jarıstıń juwmaqlawshı nátiyjelerin anıqlawǵa tásir etiwi múmkin bolǵan jarıs qaǵıydalarınıń buzılıwı yamasa tóreshiler tárepinen qátege jol qoyılıwı jaǵdayında qatnasıwshı shaǵım beriwge haqılı.
7.2. Shaǵım, shaǵım arza beriwshi qatnasqan jarıs tamamlanǵannan soń 30 (otız) minut ishinde Shólkemlestiriwshige jazba túrde beriledi.
Belgilengen múddet ótkennen keyin berilgen shaǵım arzalar kórip shıǵılmaydı.
7.3. Shaǵımdı tóreshiler kollegiyası kórip shıǵadı. Shaǵım boyınsha qabıl etilgen sheshim qatnasıwshı ushın túpkilikli hám májbúriy esaplanadı. 
7.4. Shaǵım beriw sıylıqlaw hám dáslepki nátiyjelerdi tastıyıqlaw tártibine tásir kórsetpeydi.
8. QÁWIPSIZLIK:
Jarıs ótiwi waqtında tez medicinalıq járdem xızmeti náwbetshilik etedi. Pútkil trassa boylap hár 1500 metr aralıqta tosıqlar qasında tóreshiler yamasa marshallar boladı.
Qatnasıwshınıń ómiri hám densawlıǵına qáwip tuwılǵan jaǵdayda, ol tóreshi (marshal) yamasa jarıstıń basqa qatnasıwshılarınan járdem sorawı hám birinshi medicinalıq járdem kórsetilgenshe óz ornında qalıwı kerek.
Trassa boylap qorshaw lentasınan 2,5 metrden uzaq aralıqta háreketleniw qatań qadaǵan etiledi.
Jámiyetlik tártip saqlanıwı hám jámiyetlik qáwipsizlik ilajdıń xızmet kórsetiwshi jallanba jumısshıları hám tóreshiler kollegiyası tárepinen támiyinlenedi.
Qatnasıwshılar avtomobil jolların kesip ótpeydi.
9. KATEGORIYALAR (ARALIQLAR)
Jarıs tómendegi kategoriyalar boyınsha ótkeriledi:
5 км. ge komandalıq juwırıw Team Race 
10 км. ge komandalıq juwırıw Team Race  
5 km. ge jeke tártipte juwırıw Elite
10 km. ge jeke tártipte juwırıw Elite
5 km. ge jeke tártipte juwırıw Open  
9.1. Elite – Elita juwırıw jarısı
Bul jarıs túri tosıqlar arqalı juwırıw boyınsha jarıslarǵa bir neshe márte qatnasqan sportshılarǵa usınıs etiledi.
Hár bir sportshıǵa birdey start nomeri jazılǵan 3 dana bilezik beriledi. Bilezikler jeke xarakterge iye, basqa adamǵa beriwge bolmaydı hám usı bilezikler berilgen sportshınıń kimligin tastıyıqlaydı.
Qatnasıwshı start aymaǵına kiriwden aldın 3 bileziktiń hámmesin bir qolına taǵıwı, olardıń bekkem qatırılǵanına isenimli bolıwı kerek.
Eger qatnasıwshı tosıqtan óte almasa, bilezigi sheship alınadı.
 «Joǵaltılǵan» bilezikler (kóbi menen 2 dana) finishke shekem járiyma sheńberi arqalı qayta tikleniwi múmkin. Eger qatnasıwshı 2 bilezik joǵaltsa, ol 2 járiyma sheńberin, eger 1 bilezik joǵaltsa, tek 1 járiyma sheńberin orınlaydı.
3 bileziginiń birewin de joǵaltpaǵan qatnasıwshılar birden finishke qaray juwıradı.
Kesip alınǵan bilezikler jıynap alınıp, saqlap qoyıladı
Qatnasıwshı abaylı bolıwı, bileziklerin joǵaltpawǵa háreket etiwi kerek.
Trassada bir yamasa bir neshe márte urınıw ruxsat etilgen tosıqlar boladı.
Bir márte urınıw ruxsat etilgen tosıqlar
asılıp turǵan haldaǵı barlıq tosıqlar, sonday-aq texnikalıq maǵlıwmatlarda kórsetilgen tosıqlar
Urınıw sátsiz bolǵan jaǵdayda, bilezik kesip alınadı.
Sportshı eki ayaǵın jerden kóterip, tosıqtıń start sızıǵınan ótkennen soń, urınıw baslanǵan dep esaplanadı. 
Bir márte urınıw ruxsat etilgen tosıqlarǵa mısal: Qollar menen asılıp júriwge mólsherlengen úskene, arqan hám taǵı basqalar.
(Tosıqlardıń tolıq dizimi texnikalıq maǵlıwmatta kórsetiledi).
Bir neshe márte urınıw ruxsat etilgen tosıqlar
asılıp turǵan halda bolmaǵan, sonday-aq texnikalıq maǵlıwmatta kórsetilgen barlıq tosıqlar.
Bir neshe márte urınıw ruxsat etilgen tosıqlarǵa mısal
Bóget (baryer), qıyalatıp qoyılǵan shina, Teń salmaqlılıq (tolıq dizimi texnikalıq maǵlıwmatta kórsetiledi).
Ótiw májbúriy bolǵan tosıqlar:
Tikenli sım, qap tasıw (tolıq dizimi texnikalıq maǵlıwmatta kórsetiledi).
9.2. Team Race (komandalıq juwırıw jarısı)
Komanda quramı 4 adamnan ibarat bolıp, olardan keminde 1-ewi hayal bolıwı kerek. Jas toparları belgilenbegen. Jarıstıń bul túrinde endi juwırıp baslaǵanlar da, sonday-aq óziniń fizikalıq tayarlıǵına isenimi bolmaǵan adamlar da qatnasıwı múmkin
Qatnasıwshılar barlıq tosıqlardan ótiwde bir-birine járdemlesiwi múmkin.
Komandalıq jarısta (Team Race) tosıqlardan komandanıń tolıq quramı menen ótiw kerek. Jeke halda alǵa shıǵıp ketiw qadaǵan etiledi. Komandaǵa trassanıń barlıq tosıqlarınan ótiwde bir-birine járdem beriwge ruqsat etiledi. Komanda aǵzalarınıń birewiniń ornına tosıqtan ótiwdi orınlawǵa bolmaydı. Ótilgen tosıqqa qaytıw, sonday-aq, komandaǵa járdem beriw ushın finishten keyin qanday da bir tosıqtıń qasında turıw qadaǵan etiledi. 
Komanda quramına kirmeytuǵın basqa qatnasıwshılardıń járdemi qaǵıyda buzıwshılıq dep esaplanadı. Belgilengen aralıqtan ótiw ushın baqlaw waqtı belgilengen. Finish sızıǵın kesip ótkende komanda tolıq quramda bolıwı shárt, bul qaǵıyda buzılǵan jaǵdayda – komanda diskvalifikaciya qılınadı.
Start hám finish (trassadaǵı aralıq noqatlar) kontaktsız (start aymaǵında berilgen) elektron chip járdeminde belgilenedi. Finishte chipti tapsırıw kerek.
Jeńimpazlar bir komandanıń startqa shıqqan qatnasıwshılarınıń finishke jetiw waqtına qaray anıqlanadı.
9.3. OPEN 
Juwırıwdıń bul túrine de endi juwırıp baslaǵanlar, sonday-aq óziniń fizikalıq tayarlıǵına isenimi bolmaǵanlar da qatnasa aladı. Jeńimpazlar erkekler hám hayal-qızlar arasında anıqlanadı. Qatnasıwshılarǵa tosıqlardan ótiwde bir-birine járdem beriwge ruqsat etilmeydi. Tosıqtan óte almaǵan jaǵdayda, qatnasıwshı járiyma retinde 10 byorpi orınlaydı. 
10. BARLÍQ TOPARLAR USHÍN TOSÍQLARDAN ÓTIW QAǴÍYDALARÍ
Eger qatnasıwshı menen tosıq qagındaǵı tóreshi arasında kelispewshilik kelip shıqsa, qatnasıwshı tóreshiniń talapların orınlawı kerek, biraq ol finishke kelgennen keyin tóreshiniń is-háreketlerine narazılıq bildiriw huqıqına iye boladı. Al tóreshige baǵınbaǵan jaǵdayda, jarıstan shetletiledi.
Eger tosıq qońırawsha menen úskenelengen bolsa, tosıqtan ótiw qatnasıwshı QOLÍ MENEN qońırawshanı urıp, onnan dawıs shıqqannan keyin ǴANA esaplanadı.
Qońırawsha joq bolǵan jaǵdayda qatnasıwshı tosıqtıń birinshi elementinen aqırǵı elementine shekem háreketlenedi. Qatnasıwshı eń aqırǵı aspa elementten ótip alǵannan keyin ǵana ayaqların platformaǵa qoyıwına (yamasa sheklew sızıǵınan shıǵıwına) ruqsat etiledi.
Platforma hám qońırawsha bar bolǵan jaǵdayda qatnasıwshı qolı menen qońırawshanı qaǵadı, sonnan soń ayaqların platformaǵa qoyadı. Bunnan keyin tosıq aymaǵına qayta kiriw qadaǵan etiledi. Eger tosıq sıpatlamasında basqasha kórsetilgen bolmasa, bul qaǵıydalar kúshinde qaladı.
Qatnasıwshı tosıqtıń bir elementinde 15 sekundtan artıq tura almaydı (15 sekund pitkennen soń qatnasıwshı tosıq boylap háreketin dawam ettiriwi – keyingi elementke ótiwi yamasa aldınǵısına qaytıwı kerek), kerisinshe jaǵdayda ol tosıqtan ketiwi (Elite) yamasa ótiwdi qaytadan baslawı (Team Race, Open) kerek boladı.
Qatnasıwshınıń tosıq aymaǵında bolıw waqtı 20 minuttan aspawı kerek, waqıt tamamlanǵannan soń qatnasıwshı tosıqtan shıǵıp ketiwi shárt.
Eger qatnasıwshı tosıqtan óte almasa, ol tóreshige múrájat etip, familiyasın, atın, start nomerin, nomeri joq bolsa – elektron chip nomerin aytıwı kerek. Nomerin aytıwdan bas tartsa, jarıs jolınan shetletiledi. Qatnasıwshı keyingi tosıqqa qaray tóreshiniń ruqsatınan keyin ǵana háreketin dawam ettire aladı. Eger qatnasıwshı ruqsatsız háreketlene baslasa, eskertiwsiz diskvalifikaciya qılınadı. 
Qatnasıwshı barlıq aralıqtı óziniń start nomeri menen juwırıp ótiwi kerek. Start nomerin sheship qoyıwǵa yamasa joǵaltıp alıwǵa bolmaydı. Pútkil aralıq dawamında qatnasıwshınıń nomeri kórinip turıwı shárt. Basqa qatnasıwshılar menen nomer almasıw qadaǵan etiledi. Usı shárttiń buzılǵanlıǵı anıqlanǵan jaǵdayda, bunday qatnasıwshılar diskvalifikaciya qılınadı.
Tosıqlardan ótiwde qosımsha (arnawlı) úskenelerden hám tamashagóylerdiń járdeminen paydalanıw qadaǵan etiledi. Trassa sxeması menen tosıqlardan ótiw tártibi Shólkemlestiriwshiniń veb-saytında járiyalanadı.
11. JEKE KIYIM HÁM KEREK-JARAQLAR
11.1. Qatnasıwshınıń startqa shıqqan úst kiyim, ayaq kiyimi, qolqabı, súlgisi, belge ildiriletuǵın sumkası, ryukzagı (hám basqa da buyımları) onıń jeke qural-jaraqları bolıp esaplanadı. Qatnasıwshı olardı pútkil juwırıw aralıǵı dawamında, sonıń menen birge, finish sızıǵın kesip ótkenshe tosıqlardan ótiw waqtında da ózi menen alıp júriwi shárt.
11.2. Jeke qural-jaraqların tosıqlardıń ústinen laqtırıw, tosıqlardıń qasında yamasa jarıs jolında qaldırıp ketiw qadaǵan etiledi. Bunda tek esitiw apparatı, kóz áynek hám protezler esapqa alınbaydı.
11.3. Ishimlik suwına arnalǵan bos ıdıs, gel hám batonchiklerdiń oramların suw tarqatıw punktlerinde qaldırıw (shıǵındı qutısına taslaw) kerek.
12. TAMASHAGÓYLERDIŃ JÁRDEMI
Juwırıw jarısında tamashagóyler tárepinen qatnasıwshıǵa qálegen túrdegi járdem beriw (suw, qolqap, kiyim hám basqa zatlar beriw) qadaǵan etiledi. Bul qaǵıyda buzılǵan jaǵdayda, qatnasıwshı eskertiwsiz diskvalifikaciya qılınadı.
13. QADAǴAN ETILGEN IS-HÁREKETLER HÁM SHEKLEWLER
13.1. Qatnasıwshılarǵa tómendegiler qadaǵan etiledi:
metall tikenli ayaq kiyim hám basqa qatnasıwshılardı jaraqatlawı múmkin bolǵan zatlardan paydalanıw;
aralıqtı basıp ótiw waqtında qulaqshın, mobil telefon hám basqa baylanıs qurallarınan paydalanıw;
jelimleytuǵın zatlar, magneziyadan paydalanıw.
13.2. Qollardı qorǵaw ushın qolqap kiyiw ruqsat etiledi.
13.3. Tamashagóyler tosıq lentasınıń artında turıwı kerek. Tamashagóylerdiń trassa koridorı ishinde háreketleniwi qatnasıwshını súyemellew dep esaplanadı. Súyemellew qaǵıydaları buzılǵan jaǵdayda qatnasıwshı diskvalifikaciya qılınadı. Sonıń menen birge, tamashagóyler start alǵan qatnasıwshılardıń tosıqlardan ótiwin tosıqtan (ramadan) keminde 1 metr yaki tosıq lentasınan keminde 1 metr aralıqta turǵan halda baqlay aladı.
13.4. Qatnasıwshı tárepinen ilajda xızmet kórsetiwshi jumısshılar yamasa ilajdıń basqa qatnasıwshılarına qatnaslı sportqa jat minez-qulıq kórsetilgen jaǵdayda — diskvalifikaciya qılınadı.
14. XRONOMETRAJ
14.1. Jarıs waqtında elektron xronometraj sisteması paydalanıladı: start hám finish, sonday-aq trassadaǵı aralıq noqatlar kontaktsiz elektron chip járdeminde belgilenedi.
14.2. Hárbir qatnasıwshı start aldınan, hújjetlerdi tekseriw waqtında beriletuǵın elektron xronometraj chipin alıwı kerek.
14.3. Qatnasıwshı elektron chiptiń saqlanıwına juwapkerli hám onı sport ilajınıń shólkemlestiriwshilerine saz halında qaytarıp beriwi shárt.
14.4. Elektron xronometraj chipi finish aymaǵında jarıs shólkemlestiriwshilerine tapsırıladı.
14.5. Qatnasıwshı chipti joǵaltqan jaǵdayda, bul haqqında jarıs shólkemlestiriwshilerine dárhal xabar beriwge minnetli.
14.6. Elektron chip joǵalǵan yaki oǵan zıyan jetkerilgen jaǵdayda, sebeplerine qaramastan, qatnasıwshı onıń 1 500 000 swm muǵdarındaǵı qunın tólewge minnetli.
15. SIYLÍQLAW
15.1. Jarıs sońında barlıq qatnasıwshılarǵa juwırıw aralıǵın basıp ótkenin bildiriwshi estelik medalı tapsırıladı.
15.2. Tiyisli kategoriyalardaǵı jeńimpazlar hám sıylıqlı orın iyeleri rásmiy nátiyjelerge muwapıq anıqlanadı.
15.3. Jeńimpazlar hám sıylıqlı orın iyelerin sıylıqlaw tártibi, forması hám sıylıq kólemi (pullay sıylıqlar, bahalı sawǵalar hám basqa da xoshametlew túrleri) Shólkemlestiriwshi tárepinen belgilenip, qosımsha járiyalanatuǵın texnikalıq maǵlıwmatlarda kórsetiledi. 
16. NÁTIYJELERDI BIYKARLAW
Tómendegi jaǵdaylarda qatnasıwshınıń nátiyjeleri esaplanbaydı:
1. Qatnasıwshı aralıqtı basıp ótiw tártibin buzǵan jaǵdayda.
2. Qatnasıwshınıń chipi aralıqtaǵı qálegen baqlaw noqatında esaptan ótpegen jaǵdayda.
3. Qatnasıwshı basqa adamnıń atına yamasa basqa aralıqqa dizimge alınǵan nomer menen startqa shıqsa.
4. Qatnasıwshı rásmiy start beriliwden aldın yamasa start beriw toqtaǵannan keyin start alsa.
5. Jarıstıń shıpakeri qatnasıwshınıń densawlıǵına baylanıslı (juwırıw aralıǵınıń qálegen jerinde) onı jarıstan shetletiw haqqında qarar qabıl etse.
6. Xronometrajdıń elektron chipi zıyanlansa yamasa joǵaltılsa.
7. Qatnasıwshı tosıqlardan yamasa aralıqtan ótiw qaǵıydaların buzsa, marshal onı jarıstan shetletiwge haqılı.
17. REGLAMENTKE ÓZGERISLER KIRGIZIW
Shólkemlestiriwshi usı Reglamentke ózgerisler kirgiziwge, sonday-aq ilajdıń ótkeriliw sánesin, waqtın yaki ornın ózgertiwge haqılı.
Barlıq ózgerisler yamasa jańalıqlar tómendegi Telegram kanalda járiyalanadı:
@Ultimate_Man25
18. JUWMAQLAWSHÍ TÁRTIP-QAǴÍYDALAR
18.1. Usı Reglament Shólkemlestiriwshiniń rásmiy málimleme resurslarında járiyalanǵan sáneden baslap kúshke kiredi hám tárepler minnetlemelerin tolıq orınlaǵanǵa shekem ámel etedi.
18.2. Jeńip bolmaytuǵın kúsh (fors-major) jaǵdayları, atap aytqanda (biraq olar menen sheklenip qalmastan): tábiyiy apatshılıqlar, qolaysız hawa-rayı sharayatları, mámleketlik uyımlardıń sheshimleri, qatnasıwshılardıń ómiri hám densawlıǵına qáwip, ǵalabalıq tártipsizlikler, ayrıqsha jaǵdaylar júzege kelgen jaǵdayda, Shólkemlestiriwshi tómendegilerdi amelge asırıwǵa haqılı:
jarıs ótkiziletuǵın sáneni ózgertiw;
juwırıw aralıǵı jónelisin ózgertiw;
aralıqtı yaki tosıqlar sanın qısqartıw;
ilajdıń ótkiziliwin waqtınsha toqtatıw yamasa ulıwma biykar etiw.
18.3. Jarıstı ótkiziw menen baylanıslı júzege keliwi múmkin bolǵan barlıq dawlar sóylesiwler jolı menen sheshiliwi kerek. Kelisimge kelinbegen jaǵdayda, daw Shólkemlestiriwshiniń ofisi jaylasqan jerdegi Ózbekstan Respublikasınıń tiyisli sudında kórip shıǵıladı.
18.4. Usı Reglament penen tártipke salınbaǵan máseleler Ózbekstan Respublikasınıń nızamshılıǵına muwapıq tártipke salınadı. 
18.5. Reglamenttiń jeke bir tártip-qaǵıydası haqıyqıy emes dep tabılǵan jaǵdayda, onıń qalǵan tártip-qaǵıydaları óz yuridikalıq kúshin saqlap qaladı.
Baylanıs ushın:
Jarıs penen baylanıslı hár qanday sorawlar boyınsha tómendegi telefon nomerleri arqalı xabarlasıwıńızǵa boladı:
+998 93 041 41 27
+998 94 938 63 88


